
Azərbaycan Prezidentinin tapşırıqlarının icrası ədliyyə orqanlarının diqqət mərkəzindədir
 � Ədliyyə Nazirliyində 

videokonfrans formatında 
kollegiya iclası keçirilib. 
Nazirliyin mətbuat 
xidmətindən AZƏRTAC-a 
bildirilib ki, kollegiya 
iclasında Prezident İlham 
Əliyevin dövlət başçısı 
kimi 17 illik fəaliyyətinin 
ümummilli lider Heydər 
Əliyevin yaratdığı müasir 
Azərbaycan dövlətinin 
hərtərəfli inkişafını, 
xalqımızın böyük qələbəsini 
təmin etdiyi vurğulanıb.

Çıxış edən Ədliyyə naziri Fikrət 
Məmmədov dövlətimizin başçısının 
müəyyən etdiyi inkişaf strategiya-
sına uyğun olaraq bu illər ərzində 
respublikamızın iqtisadi, siyasi, 
hərbi cəhətdən möhkəmləndiyini və 
regionun lider ölkəsinə çevrildiyini, 
Vətən müharibəsində Azərbaycan 
Ordusunun dövlətimizin gücünü, 
hərb tarixinə düşən və öyrənilən 
nadir əməliyyatları ilə dünyanın ən 
güclü 50 ordusundan biri olduğunu 
nümayiş etdirdiyini vurğulayıb.

Nazir bildirib ki, işğaldan azad 
olunmuş doğma torpaqlarımız 
Azərbaycan Prezidenti İlham 
Əliyevin rəhbərliyi ilə yenidən 
dirçəlir. Çoxşaxəli islahatlara dəyərli 
töhfələr verən respublikamızın Birin-
ci vitse-prezidenti Mehriban xanım 
Əliyevanın təşəbbüsü ilə mühüm 
layihələr reallaşdırılır.

Dövlətimizin başçısının qeyd 
etdiyi kimi, bu gün müstəqil 
Azərbaycan ən şanlı dövrünü 
yaşayır. Nüfuzlu beynəlxalq reytinq 
təşkilatlarının verdiyi yüksək qiymət 

– ölkəmizin davamlı olaraq 10 ən 
islahatçı dövlətdən biri olması, 
hökumətin uzunmüddətli strategiya-
sına görə 10-cu yerdə qərarlaşması 
respublikamızın hərtərəfli və da-
vamlı inkişafının əyani təzahürüdür.

Bununla əlaqədar sosial-iqtisadi 
tərəqqiyə, əhalinin rifahına xidmət 
edən uzunmüddətli strategiyaların, 
o cümlədən, 2030-cu ilədək milli 
prioritetlərin, digər dövlət proqram-
larının və milli fəaliyyət planlarının 
müstəsna əhəmiyyəti qeyd oluna-
raq ölkə həyatının ayrı-ayrı sahələri 
üzrə tədbirlərin sistemli, ardıcıl və 
kompleks şəkildə həyata keçirildiyi 
bildirilib.

Kollegiyada Azərbaycan 
Prezidentinin 2021-ci il 6 
mart tarixli fərmanı ilə təsdiq 

 edilmiş “Dövlət proqramları-
nın tərtibi, icrası, monitorinqi və 
qiymətləndirilməsi Qaydası”nın bu 
sahədə işin təkmilləşdirilməsində, 
layihələrin hazırlanması ilə bağ-
lı vahid standartların müəyyən 
edilməsində, məlumatların sistemli 
toplanılmasında, monitorinq və 
qiymətləndirmənin daha səmərəli 
aparılmasında mühüm rolu qeyd 
edilərək nazirliyə verilmiş tapşı-
rıqların həmin sənədin tələbləri 
nəzərə alınmaqla vaxtında, dürüst 
və keyfiyyətlə icrasına nəzarətin 
gücləndirilməsi tapşırılıb.

Eyni zamanda, kollegiya 
iclasında açıq hökumətin təşviqi, 
şəffaflığın və ictimai iştirakçılı-
ğın genişləndirilməsi, vətəndaş 
məmnunluğunun təmin olunma-

sı ilə bağlı tədbirlər müzakirə 
olunub. Bildirilib ki, dövlətimizin 
başçısı ölkəmizin uğurlu inkişafı-
nın təminatında ictimai nəzarətə 
hər zaman müstəsna əhəmiyyət 
verir. Bu məqsədlə “İctimai iştirak-
çılıq haqqında” mühüm Qanun, 
vətəndaş cəmiyyəti və media ilə 
səmərəli işin təşkili və bu sahəyə 
dövlət dəstəyi mexanizmlərinin 
təkmilləşdirilməsi ilə bağlı yeni 
fərmanlar qəbul olunub. Həmçinin 
ictimaiyyətlə əlaqələr sahəsində 
işin çevik və səmərəli təşkili 
məqsədilə vahid kommunikasiya 
siyasəti həyata keçirilir.

Bununla bağlı müvafiq 
təlimatlara və tövsiyələrə uyğun 
olaraq Ədliyyə Nazirliyi tərəfindən 
görülən işlər qeyd olunub, media və 

vətəndaş cəmiyyəti ilə fəaliyyətin 
vahid strategiya əsasında həyata 
keçirilməsi, bu məqsədlə ədliyyə 
fəaliyyəti üzrə Kommunikasiya Stra-
tegiyasının işlənib hazırlanmasına 
dair tapşırıqlar verilib.

Həmçinin uzun illərdən bəri 
ictimai iştirakçılığı təmin edən 
mexanizmlərin təkmilləşdirilməsi ilə 
bağlı tədbirlər müzakirə olunaraq 
müvafiq Seçki Komissiyasının yeni 
tərkibi formalaşdırılıb.

Kollegiya iclasında dövlətimizin 
başçısının rəhbərliyi ilə ədliyyə 
orqanlarının inkişafı çərçivəsində 
nazirliyin tabe qurumlarının, 
o cümlədən regional ədliyyə 
idarələrinin fəaliyyətinin müasir 
çağırışlara uyğun təkmilləşdirilməsi, 
kadr islahatlarının aparılması, yerli 

ədliyyə orqanları ilə əlaqəli işin və 
nəzarətin səmərəliliyinin artırıl-
ması, cinayətkarlıqla mübarizədə 
və ədalət mühakiməsinin həyata 
keçirilməsində mühüm rol oyna-
yan məhkəmə ekspertizası işinin 
yüksək tələblər səviyyəsində 
müasirləşdirilməsi ilə bağlı əlavə 
tədbirlər müəyyən edilib.

Eyni zamanda, nazirliyin 
beynəlxalq hüquqi əməkdaşlığına 
toxunularaq cari ildə ölkəmizin 
cinayətkarlığa, korrupsiyaya 
qarşı mübarizəyə, hüquqi sahədə 
rəqəmsal çağırışlara həsr olunan 
mötəbər beynəlxalq hüquq fo-
rumlarında fəal təmsil  olunduğu, 
Azərbaycan həqiqətlərinin, 
təcavüzkar Ermənistanın insanlıq 
əleyhinə və müharibə cinayətlərinin 

dünya ictimaiyyətinin diqqətinə 
geniş çatdırıldığı vurğulanıb, bu 
sahədə ardıcıl tədbirlərin davam 
etdirilməsi, beynəlxalq hüquqi 
əməkdaşlığın genişləndirilməsi, 
o cümlədən, Yaponiya ilə 
ədliyyə sahəsində əməkdaşlıq 
sənədinin razılaşdırılması, bu 
ərəfədə Özbəkistanla imzalanmış 
Əməkdaşlıq Proqramının səmərəli 
implementasiyası ilə bağlı tapşırıq-
lar verilib.

Sonda ədliyyə fəaliyyətini 
tənzimləyən bəzi normativ sənəd 
layihələrinə baxılaraq təsdiq edilib, 
vətəndaş cəmiyyətinin inkişafında 
mühüm rol oynayan bir sıra qeyri-
hökumət təşkilatları dövlət qeydiy-
yatına alınıb.

Azərbaycanın təkcə 
İkinci Qarabağ 
müharibəsindəki şanlı 

qələbəsi deyil, ümumiyyətlə, 
dövlətimizin son on yeddi 
ildəki bütün nailiyyətləri 
Prezident İlham Əliyevin 
siyasi uzaqgörənliyinin və 
müdrikliyinin nəticəsidir. 
Ekspertlər yazırlar ki, ildən-
ilə artan uğurlarımız məhz 
dövlət başçımızın həmin 
keyfiyyətlərinin, eləcə də, 
onun xalqa inamının, daim 
ölkə vətəndaşlarının yanında 
olmasının göstəricisidir. 

 Öncə onu xatırladaq ki,  Prezident 
İlham Əliyev son on ildə iki dəfə 
ölkə əhalisinin böyük əksəriyyətinin 
etimadını qazanmışdır. Xalqın və 
Yeni Azərbaycan Partiyasının vahid 
namizədi olan İlham Əliyev 2013-cü 
ildə keçirilmiş prezident seçkilərində 
seçicilərin 84,5 faizinin, 2018-ci ildə 
keçirilmiş seçkilərdə isə 86,02 faizinin 
səsini qazanmışdır. Dövlət başçımızın 
fikrincə, o, xalqa inandığına görə xalq 
da ona inanır.

Bu qarşılıqlı inam son nəticədə bu-
günkü  Azərbaycan reallıqlarının ərsəyə 
gəlməsini təmin etmişdir. Ölkəmiz 
təkcə 2010–2020-ci illər ərzində 18 
beynəlxalq təşkilata yeni üzv qəbul 
olunmuşdur. Onların hamısı barədə söz 
aça bilməsək də, bəzilərini yada salmaq 
istərdik. 

Azərbaycan 2011-ci ildə Qoşulma-
ma Hərəkatı üzvlüyünə qəbul edilib. 
O zaman bu nailiyyətimizə dodaq 
büzənlər olmuşdu. Amma 44 günlük 
müharibə günlərində bədxahlarımız 
BMT səviyyəsində Azərbaycana tələ 

qurmaq istəyəndə, məhz Qoşulmama 
Hərəkatına üzv olan ölkələr həmin 
təxribatın qarşısın ala bildilər. 

Bu faktı dövlət başçımızın nitqindən 
seçdiyimiz fikirlərlə ifadə edək: “Qoşul-
mama Hərəkatı üzvlərinin sayına görə 
ikinci təsisatdır. Bizə qarşı müharibə 
dövründə BMT Təhlükəsizlik Şurasın-
da çirkin kampaniya aparılan zaman 
qətnamə hazırlanırdı. Kim onu pozdu? 
Qoşulmama Hərəkatına üzv ölkələr, on-
lar bizi müdafiə etdilər. Bizim bu təşkilata 
rəhbərlik etməyimiz formal rəhbərlik 
deyil. Biz bu təşkilat üzvlərini müdafiə 
edirik, biz onlara kömək göstəririk, biz 
COVID–19-la bağlı onlara yardım etmi-
şik, biz heç kimdən çəkinmədən onların 
haqq səsini müdafiə edirik. Onlar da bizi 
müdafiə etdilər. Beləliklə, bu qətnamə 
qəbul edilmədi”.

Elə həmin oktyabrın 24-də ölkəmiz 
BMT Təhlükəsizlik Şurasına qeyri-da-
imi üzv seçilmişdir. Yüksək rəqabət 
şəraitində keçən 17 turdan sonra 
Azərbaycan beynəlxalq ictimaiyyətin 
etimadını qazanaraq, BMT-nin 155 
üzv dövlətinin dəstəyini əldə etmiş 
2012–2013-cü illərdə BMT Təhlükəsizlik 
Şurasının qeyri-daimi üzvü olmuş və 
2012-ci ilin may ayından BMT TŞ-yə 
sədrlik etmişdir. 

Prezident İlham Əliyevin 
fikrincə, gənc müstəqil dövlətimizin 
bu möhtəşəm uğura imza atması 
beynəlxalq aləmdə bizə olan inam 
və etimadın nəticəsi idi. Hansısa 
ölkəyə olan inam isə özbaşına ya-
ranmır. Azərbaycanda hərtərəfli 
islahatların getdikcə daha da 
dərinləşdirilməsi, cəmiyyətin daha da 
demokratikləşdirilməsi istiqamətində 
atılan addımların qətiləşdirilməsi, 
insan hüquq və azadlıqlarının yüksək 
səviyyədə qorunması, Avropanın enerji 
təminatının ödənilməsində inanılmış 
tərəfdaşa çevrilməyimiz beynəlxalq 

təşkilatlarla sıx əməkdaşlıq etməyimiz 
və digər bir çox məqamlar bizə həqiqi 
inam və etimad qazandırmışdır.

Ölkəmiz 2012-ci ildə BMT-nin 
Kosmik Fəzadan Sülh Məqsədləri ilə 
İstifadəsi üzrə Komitəsinə üzv seçil-
mişdir. O zaman bəzi qaragüruhçu-
lar vay-şivən qaldırırdılar ki, dövlət 
büdcəsindən lazımsız beynəlxalq 
təşkilatlara üzvlük haqqı ödənilməsi 
yolverilməzdir. Nəticədə nə oldu? Kapi-
tulyasiya aktını imzalamış Ermənistanın 
bir neçə generalı açıq şəkildə bəyanat 

verdilər ki, bizim məğlubiyyətimizin əsas 
səbəbi  Azərbaycanın kosmik rabitə 
peyklərindən istifadə etməsi idi.

Azərbaycan 2012–2015-ci illərdə 
Ümumdünya Səhiyyə Təşkilatı İcraiyyə 
Şurasının üzvü olmuşdur. O zaman 
hələ koronavirus pandemiyası söhbəti 
yox idi. Amma İlham Əliyev bu qəbildən 
olan istənilən bəlanın qarşısının 
alınması üçün ÜST-ün dəstəyinə çox 
böyük ehtiyac olacağını yaxşı bilirdi. 
2020-ci ilin əvvəlindən bəri baş verən 
və hələ də sonu görünməyən proseslər 
Azərbaycanın həmin quruma üzvlü-
yünün uzaqgörənlik olduğunu sübut 
etdi. Mətbuatın verdiyi məlumata görə 
hələ də vaksin almayan ölkələr var. 
Azərbaycandakı vəziyyət isə hamının 
gözü qabağındadır. 

Ölkəmiz 2014–2017 və 2018–
2021-ci illərdə Ümumdünya Turizm 
Təşkilatının İcraiyyə Şurasının üzvü 
olmuş, 2015-ci ildə Şanxay Əməkdaşlıq 
Təşkilatında dialoq tərəfdaşı statu-
su qazanmış, 2015–2018-ci illərdə 
Beynəlxalq Telekommunikasiya Şurası, 
2015–2019-cu illərdə UNESCO-nun 
Beynəlxalq İrs Komitəsinin, 2017-
2019-cu illərdə BMT-nin İqtisadi və 
Sosial Şurasının, 2017–2019-cu 
illərdə Kimyəvi Silahların Qadağan 
olunması Təşkilatının İcraiyyə Şurası-
nın, 2017-2020-ci illərdə Beynəlxalq 
Əmək Təşkilatının Rəhbər Orqanının, 
2018-2020-ci illərdə Atom Enerjisi üzrə 
Beynəlxalq Agentliyin Müdirlər Şurası-
nın üzvü seçilmişdir.

Bundan başqa, hələ bu ilin payızın-
da müstəqilliyinin 30 ili tamam olacaq 
Azərbaycan dövləti BMT Təhlükəsizlik 
Şurası, AŞPA Nazirlər Komitəsi, 
Türkdilli Dövlətlərin Əməkdaşlıq Şurası 
və Qoşulmama Hərəkatına sədrlik 
etməklə, mükəmməl bir nümunə forma-
laşdırmışdır.

Bütün bunlar haqqında dövri olaraq 
söz açan Prezident İlham Əliyev xatırla-
dır ki, beynəlxalq məsələlərə gəldikdə, 
biz köklü surətdə bölgəmizdə vəziyyəti 
dəyişdirə bildik: “Biz Avropa İttifaqı ilə 
sıx əlaqələr qurmuşuq. Avropa İttifaqına 
üzv olan 9 ölkə ilə strateji tərəfdaşlıq 
haqqında sənədlər imzalanıb… “Şərq 
tərəfdaşlığı” ölkələrindən hansı bir ölkə 
Avropa İttifaqına üzv olan 9 ölkə ilə 
strateji tərəfdaşlıq haqqında sənəd im-
zalayıb?... Bu gün biz Avropa İttifaqı ilə 
bərabərhüquqlu saziş üzərində işləyirik 
və sazişin 90 faizi razılaşdırılıb. Əlbəttə 
ki, pandemiya və müharibə bu işlərə 
bir az müdaxilə etdi. Yaxın gələcəkdə 
bu danışıqlar bərpa ediləcək. Ona görə 
biz bu sahədə də uğurlar əldə etdik. 
Ona görə bizim digər ölkələrlə xarici 
siyasətimiz çoxşaxəlidir”.

Yuxarıda qeyd etdiyimiz kimi. 
Azərbaycan istənilən beynəlxalq 
təşkilata üzv olanda bədxahlarımız 
min-bir bəhanə ilə həmin uğurumu-
zun üstünə kölgə salmağa çalışırdılar. 
Dövlət başçımız həmin məqamı daha 
yaxşı ifadə edir: “ Bəziləri hesab edirdi 
ki, bu işlər əbəsdir. Yox, elə deyil. Biz 

İkinci Qarabağ müharibəsi üçün hüquqi 
bazanı daha da möhkəmləndirməli 
idik… 2005-ci ildə Avropa  Şurası 
Parlament Assambleyası uzun 
müzakirələrdən sonra apardığımız iş 
nəticəsində bizi qane edən qətnamə 
qəbul etdi. Əlbəttə, Avropa Şurası 
Parlament Assambleyası Qarabağ 
məsələsini həll edən qurum deyil, 
ancaq onun qətnaməsi hüquqi baza 
idi. O biri təşkilatlar da buna baxıb, 
artıq gördülər ki, bəli, orada əgər 
bu, qəbul olunubsa, deməli, başqa 
yerlərdə də qəbul oluna bilər. BMT 
Baş Assambleyası buna oxşar qərar, 
qətnamələr qəbul etmişdir. Avropa 
Parlamenti, İslam Əməkdaşlıq Təşkilatı, 
Qoşulmama Hərəkatı və digərləri. Bu, 
hüquqi bazadır. Bunun nəticəsində 
biz Avropa İttifaqı ilə bir neçə il bun-
dan əvvəl imzaladığımız “Tərəfdaşlıq 
prioritetləri” sənədinə, yəni, paraflanmış 
sənədə ölkəmizin ərazi bütövlüyünə, 
suverenliyinə, sərhədlərimizin toxunul-
mazlığına hörmət prinsipini əks etdirən 
müddəa saldıra bilmişik”. 

Dövlət başçımız dəfələrlə açıq 
şəkildə etiraf etmişdir ki, son 17 ildə 
həyata keçirdiyimiz xarici siyasət, 
beynəlxalq təşkilatlarla qurduğumuz 
əməkdaşlıq bilavasitə ölkəmizin ərazi 
bütövlüyünın bərpasına hazırlıq idi: 
“Mən bu barədə indi deyə bilərəm, qoy, 
insanlar da bilsinlər. Biz COVID-lə bağlı 
Qoşulmama Hərəkatının Zirvə görü-
şünü, Türk Şurasının Zirvə görüşünü 
keçirdik və BMT-nin xüsusi sessiyasının 
keçirilməsi haqqında müraciət etdik. 
Amma bir neçə ay razılaşmalar gedir, 
dəqiqləşmələr gedirdi. Nəhayət, keçən 
ilin dekabrında bunu da keçirdik. Bu da 
beynəlxalq müstəvidə hazırlıq idi”.

İttifaq MİRZƏBƏYLİ,  
“Xalq qəzeti” 

 Son 10 ildə dörd beynəlxalq təşkilata  
sədrlik etmişik, 18 qurumun üzvü seçilmişik 

Bu dövrü xarakterizə etmək üçün çox 
vaxt lazımdır. Hər şey göz qabağındadır. 
Əminəm ki, bizim tarixçilərimiz, 
politoloqlarımız, alimlərimiz bu dövrü 
də məqalələrdə, kitablarda, dərsliklərdə 
düzgün əks etdirəcəklər. 

İlham ƏLİYEV
Azərbaycan Respublikasının 

Prezidenti

Siyasi və diplomatik uğurlarımız sürətlə artır

Ərazi bütövlüyümüz bərpa edilib, indi isə 
ərazilərimizdə tikinti-quruculuq işləri aparılır 

Bütün dünya bu tarixi zəfərin nəticəsində 
gördü ki, Azərbaycanın Vətən müharibəsində 
hədəfi Qarabağ münaqişəsini beynəlxalq 
hüquq və tarixi ədalət müstəvisində həll 
etmək olub. Bunun üçün, xüsusən, son 17 
ildə ordu quruculuğu prioritet təşkil edib, 
dövlət–vətəndaş münasibətlərinin qarşılıqlı 
inam üzərində qurulmasına önəm verilib, 
nəticədə, ictimai-sosial sabitliyə nail olu-
nub. Dünya birliyi onun da şahidi oldu ki, 
yerləşdiyimiz mürəkkəb coğrafi məkanda 
Ermənistandan fərqli olaraq, Azərbaycan öz 
dövlət müstəqilliyini qoruya bilib və işğalçını 
çıxmaqla, bütün qonşuları ilə bərabərhüquqlu 
münasibətlər qurmağa nail olub. Azərbaycan 
dost ölkələr, strateji müttəfiqlər qazanıb. 
Nüfuzlu beynəlxalq təşkilatlarla etibarlı 
münasibətləri qura bilib.      

Müharibə günlərində dünya ictimaiyyəti 
onu da gördü ki, Azərbaycanda Vətən, torpaq 
sevgisi, vətənpərvərlik ruhu elə bir səviyyəyə 
qaldırılıb  ki, demoqrafik müqayisədə 
ölkəmizə dəfələrlə uduzan Ermənistanın 
hərb meydanında da məğlubiyyəti qaçılmaz 
olub. Ən başlıcası, həmin günlərdə çoxları-
nı, o cümlədən inkişaf etmiş bir sıra Avropa 
dövlətlərini heyrətləndirən ümumxalq birliyi-
miz, liderimizlə xalqımızın sarsılmaz vəhdəti 
oldu. Ali Baş Komandanımızın qətiyyətli 
siyasi iradəsi, yalnız qələbəyə köklənən 
qəhrəman Azərbaycan Ordusunun peşəkar 
yenilməzliyi dünyanın gözü qarşısında yeni 
bir reallığa meydan açdı. Məhz bu reallıq bir 
çoxları, xüsusən, bədxahlarımız və işğalçı 
Ermənistan üçün gözlənilməz oldu.

Ərazi bütövlüyümüzün bərpasından sonra 
ərazilərimizin özünün bərpasına başlanılıb. 
Əlbəttə, qələbədən əvvəl olduğu kimi, tarixi 
zəfərimizdən sonra  da dünyada vəziyyət 
ağır olaraq qalır. Pandemiya bitməyib, dünya 
iqtisadiyyatı tənəzzüldən xilas olmayıb və 
üstəlik, ciddi geosiyasi prosesləri müşahidə 
etməkdəyik. Bütün bu mürəkkəbliyə bax-
mayaraq, dövlətimizin başçısı Qarabağda 
bərpa və quruculuq işlərinə start verib. O 
torpaqlarımızda ki, düşmən 30 il ərzində 
o yerləri viran qoyub– təkcə evlərimizi və 
infrastrukturu yox, məscidlərimizi, tarixi 
və mədəni irsimizi, hətta qəbirləri dağıdıb, 
daşı-daş üstə qoymayıb, nəzarətində polmuş 
bütün əraziləri də minalayıb. Amma bütün bu 
çətinliklərə baxmayaraq, dünya şahid olur ki, 
Qarabağa Böyük Qayıdışı təmin etmək üçün 
Azərbaycan hakimiyyətinin siyasi iradəsi hər 
şeyə üstün gəlir və bu qətiyyət dəyişməzdir. 
Prezident İlham Əliyevin bu günlərdə  işğal-
dan azad edilmiş Zəngilanda Böyük qayıdışa 
start verməsi bunu bir daha təsdiq etdi.

Xatırlayaq ki, bu vaxtadək ölkə 
rəhbərinin fərmanı ilə “YAŞAT” fondu təsis 
edilib və uğurla fəaliyyət göstərir.  Bu 
qurumun əsas məqsədi şəhidlərin ailə 
üzvlərinin və müharibə nəticəsində əlillik 
dərəcəsi müəyyən edilən qazilərimizin 
sosial müdafiəsinə xidmət göstərməkdir. 

Fondun yaradılmasında  məqsəd həm də 
odur ki, ən böyük nailiyyətimiz olan birli-
yimizi post-müharibə dövründə daha da 
möhkəmləndirək, mənəvi öhdəliklərimizi 
yerinə yetirmək üçün hər birimizə imkan 
yaransın. Qısa bir müddətdə fond 2,8 min 
şəhidin 14 min ailə üzvü və müharibədə ya-
ralanan on minədək qazi ilə görüşlər keçirib, 
onların ən vacib ehtiyaclarını təmin edib. 
Fondun himayəyə götürdüyü şəxslərin sayı 5 
min nəfərdən çoxdur. 

Bir daha vurğulanması yerinə düşərdi ki, 
fondun fəaliyyəti məhz mənəvi dəyərlərimizin 
qorunmasına yönəlib. Şübhəsiz ki, əsas 
yükü yenə də dövlətimiz çəkir. Fond  şəhid 
ailə üzvlərinin və qazilərin bir çox istehlak 
kreditlərini və digər borc öhdəliklərini artıq 
qarşılayıb, bəzi müalicə və psixoloji dəstək 
xərclərini ödəyib. Qurum  təhsil və peşə 
hazırlığı, habelə digər məsələlərin həlli üçün 
əlavə tədbirlər görməkdədir.

Prezidentin digər  fərmanı ilə institusi-
onal təşəbbüsün təməli qoyulub, Qarabağ 
Dirçəliş Fondu yaradılıb. Bu təşəbbüsdə də 
məqsəd Qarabağın bərpası kimi ümumxalq 
işimizdə hər birimizin mənəvi iştirak haqqını 
tanımaqdır.Ötən il sentyabrın 27-dən sonra, 
müharibə günlərində Ermənistan tərəfindən 
mülkü əhalimizə, dövlət əmlakına, infrast-
ruktur obyektlərinə və sahibkarlara vurulmuş 
ziyanın müəyyən edilib aradan qaldırılması 
məqsədilə yaradılmış hökumət komissiyası 
da fəaliyyətə başlayıb. Dağıdılmış və ya 
qəzalı vəziyyətə düşmüş yaşayış evləri üzrə 
məişət əşyalarına dəymiş ziyanla bağlı hər 
bir ailəyə 6 min manat, şəxsi əşyalara dəymiş 
ziyanla bağlı hər bir ailə üzvünə 1500 manat 
vəsait ödənilir.

Qarabağda bərpa və quruculuq işlərinə 
dövlətimiz tərəfindən ilkin olaraq 2 milyard 
manat  ayrılıb. Ayrılan böyük vəsaitlər və artıq 
başlanılan işlər öz yerində. Görülən ən vacib 
tədbirlərdən biri  Vətən müharibəsinin iştirak-
çılarını məhz dövlət qayğısı ilə təmin etməkdir. 
Prezidentin tapşırığı ilə Mərkəzi Bank və 
Banklar Assosiasiyası tərəfindən müharibə iş-
tirakçılarına aid 1500-ə qədər kredit üzrə borc-
lar tam şəkildə silinib. AzSığorta tərəfindən 
1053 şəhidimizin vərəsəsinə və müharibədə 
xəsarət alan 4 mindən çox hərbçimizə 18 
milyon manatdan artıq ödəniş edilib.

Şübhəsiz ki, bu rəqəmlər şəhidlərimizin 
və qazilərimizin, bütün müharibə iştirak-
çılarının Vətən qarşısındakı xidmətləri ilə 
eyniləşdirilə bilməz. Lakin Vətən övladları 
və onların  doğmaları görəndə ki, dövlət 
və cəmiyyət  onların yanındadır, mövcud 
imkanlar çərçivəsində və bəzən də daha 
artıq dəstək vermək istəyindədir, ən əsası, 
dövlət–vətəndaş münasibətlərinə mənəvi 
dəyərlərimiz müstəvisindən yanaşılır, təbii 
ki, bütün bunlar onları razı salır, cəmiyyətdə 
ümumi məmnunluq yaradır.

Ülvi QULİYEV,  
Milli Məclisin deputatı

Vətən müharibəsində əldə etdiyimiz qələbə 
təcavüzkar Ermənistanın Qarabağı və ətraf bölgələri 
30 il işğal altında saxlamasına son qoymaqla dünya 
birliyinə də bir çox həqiqətləri çatdırdı. Dünya niza-
mına iddialı Qərb ölkələri yaşadıqları ziyanlı fobiya-
lara baxmayaraq, etiraf etməli oldular ki, Azərbaycan 
dövləti bu illər ərzində öz iqtisadi potensialını və 
hərbi gücünü yalnız bir hədəfə– ərazilərinin bütövlü-
yünün bərpa edilməsinə yönəldib. 

